
Numri i lëndës: 2022:216478 

Datë: 13.02.2024 

Numri i dokumentit:     05321910 

 

Ac.nr.8476/2022 

 

GJYKATA E APELIT E KOSOVËS NË PRISHTINË, Departamenti i Përgjithshëm–Divizioni 

Civil, gjyqtari individual Ylber Shurdhiqi, në çështjen juridike përmbarimore të kreditorit të 

përmbarimit S.A , nga V., të cilin me autorizim e përfaqëson R.K , avokat nga M. , kundër 

debitorit B.A , nga V., pa numër, për shkak të ekzekutimit të vendimit gjyqësor, duke vendosur 

lidhur me ankesën e debitorit të paraqitur kundër aktvendimit të Gjykatës Themelore në Vushtrri, 

Departamenti i Përgjithshëm, Divizioni Civil, CPP.nr.94/22 të datës 03.11.2022, me datë 

13.02.2024, mori këtë: 

 

A K T V E N D I M 

 

APROVOHET si e themeltë ankesa e debitorit B.A , nga V., ANULOHET aktvendimi i Gjykatës 

Themelore në Vushtrri, Departamenti i Përgjithshëm, Divizioni Civil, CPP.nr.94/22 të datës 

03.11.2022 dhe lënda i kthehet të njëjtës gjykatë në rishqyrtim dhe vendosje.  

 

A r s y e t i m 

 

Gjykata Themelore në Vushtrri–Departamenti i Përgjithshëm, Divizioni Civil, me aktvendimin 

e ankimuar CPP.nr.94/22 të datës 03.11.2022, ka refuzuar në tërësi si të pa bazuar prapësimin e 

debitorit B.A , nga V., për lejimin e përmbarimit të përmbaruesit privat Ilmi Miftaraj, 

P.nr.103/20, i datës 03.11.2022.  

  

Kundër këtij aktvendimi në afatin ligjor ka paraqitur ankesë debitori për shkak të, shkeljeve të 

dispozitave procedurale, konstatimit të gabuar dhe jo të plotë të gjendjes faktike dhe për shkak  

të zbatimit të gabuar të së drejtës materiale, me propozim që të aprovohet ankesa e debitorit si e 

bazuar, prishet aktvendimi i Gjykatës Themelore në Mitrovicë-dega në Vushtrri CPP.nr.94/22 të 

datës 03.11.2022 dhe të ndryshohet aktvendimi, duke e vënë jashtë fuqie urdhrin për përmbarim 

të përmbaruesit privat Ilmi Miftaraj P.nr.103/20, i datës 03.11.2022, ose çështja të kthehet në 

rivendosje.   

I autorizuari i kreditorit ka parashtruar përgjigje në ankesë, duke kërkuar nga Gjykata e Apelit 

që ankesën e debitorit ta refuzoj si të pa bazuar dhe ta lë në fuqi urdhrin për përmbarim 

P.nr.103/20, i datës 03.11.2022, i lejuar nga përmbaruesi privat Ilmi Miftaraj nga Mitrivica. 

  

Gjykata e Apelit e Kosovës, i shqyrtoi shkresat e lëndës, aktvendimin e atakuar, pretendimet 

ankimore dhe pas vlerësimit të tyre në kuptim të dispozitës së nenit 208 lidhur me 194 të Ligjit 

për Procedurën Kontestimore, e lidhur me nenin 17 të Ligjit për Procedurën Përmbarimore, gjeti 

se:   

  

- Ankesa e debitorit është e themeltë.  

 

Nga shkresat e lëndës rrjedh se kreditori i përmbarimit S.A , nga V., ka paraqitur propozim për 

përmbarim, kundër debitorit B.A , nga V., në bazë të dokumentit përmbarues-aktgjykim i 

Gjykatës Themelore në Prishtinë C.nr. 1698/12, i datës 24.04.2018, i cili është vërtetuar nga 

Gjykata e Apelit në Prishtinë Ac.nr.4249/18, i datës 28.05.2020, më gjerësisht si në dokumentin 

përmbarimor.   

  

Përmbaruesi Privat Ilmi Miftaraj, e ka lejuar përmbarimin nën shenjën P.nr.103/2020, të datës 

16.07.2020.  

 

Kundër urdhrit për lejimin e përmbarimit P.nr.103/2020, të datës 16.07.2020, debitori ka ushtruar 

prapësim me datën 24.07.2020, ndërsa kreditori me datën 28.07.2020, ka ushtruar përgjigje në 

prapësim.  

Duke vendosur sipas prapësimit të debitorit, fillimisht gjykata e shkallës së parë ka marr 

aktvendim CPP.nr.496/20, datë 17.11.2020, me të cilin e ka refuzuar prapësimin e debitorit si të 

pabazuar dhe e ka vërtetuar urdhrin për lejimin e përmbarimit P.nr.103/2020, të datës 

16.07.2020. 

  

Kundër vendimit CPP.nr.496/20, datë 17.11.2020, debitori me datë 04.12.2020, ka parashtruar 

ankesë, ndërsa Gjykata e Apelit me aktvendimin Ac.nr.632/21, të datës 20.06.2022, e ka 

aprovuar si të themeltë ankesën e debitorit, e ka anuluar aktvendimin e Gjykatës Themelore në 

Mitrovicë-Dega në Vushtrri, CPP.nr.496/20, datë 17.11.2020 dhe lënda është kthyer në 

rishqyrtim dhe rivendosje.  

 

Gjatë procedurës së rivendosjes Gjykata Themelore në Mitrovicë-Dega në Vushtrri, përsëri me 

aktvendimin CPP.nr.94/22, të datës 03.11.2022, e ka refuzuar si të pabazuar prapësimin e 

debitorit më gjerësisht si në vendim.   

 

Qëndrimin juridik të gjykatës së shkallës së parë rreth mënyrës së vendosjes sipas aktvendimit 

të ankimuar, tani për tani, nuk e përkrah Gjykata e Apelit e Kosovës, për shkakun se kjo gjykatë 

me vlerësimin dhe analizimin e tërësishëm të shkresave të lëndës ka gjetur se aktvendimi i 

ankimuar është marrë me zbatim të gabuar të së drejtës materiale për të cilën gjykata e shkallës 

së dytë çdo herë kujdeset sipas detyrës zyrtare në kuptim të nenit 194 të LPK dhe e cila shkelje 

sipas vlerësimit të kësaj gjykate ka ardhur si shkak i vërtetimit jo të plotë dhe të drejtë të gjendjes 

faktike me rastin e vendosjes nga ana e gjykatës se shkallës së parë. Gjykata e Apelit vlerëson 

se aktvendimi i atakuar është përfshirë në shkelje të dispozitave nga neni 43 paragrafi 4, lidhur 

me nenin 36 paragrafi 1 të LPP-së.  

Sipas vlerësimit të Gjykatës së Apelit, dispozitivi i aktvendimit të ankimuar CPP.nr.94/22, i datës 

03.11.2022, është kontradiktor dhe në kundërshtim me arsyet mbi faktet vendimtare edhe për 

faktin se gjykata e shkallës së parë ka vendosur ta ekzekutoj dokumentin përmbarues, në këtë 

rast vendimin gjyqësor, aktgjykimin e Gjykatës Themelore në Prishtinë C.nr.1698/12, i datës 

24.04.2018, i cili nuk e përmban vulën e plotfuqishmërisë dhe të ekzekutueshmërisë.  

 

Gjykata e Apelit vlerëson se aktvendimi i atakuar është përfshirë në shkelje të dispozitave të 

procedurës përmbarimore të nenit 43 të LPP-së, sepse me rastin e shqyrtimit të prapësimit është 

dashtë të vlerëson nëse janë plotësuar kushtet për nxjerrjen e urdhrit përmbarimor nga ana e 

përmbaruesit privat dhe nëse gjen se nuk janë plotësuar kushtet për nxjerrjen e urdhrit për 

përmbarim me aktvendim ta shfuqizon urdhrin përmbarues.  

  

Në rastin konkret kreditori ka ushtruar propozim për përmbarim në bazë të aktgjykimit të 

Gjykatës Themelore në Prishtinë C.nr.1698/12, të datës 24.04.2018, i cili vendim nuk përmban 

klauzolën e përmbarueshmërisë, prandaj sipas vlerësimit të kësaj gjykatë nuk i plotëson kushtet 

ligjore të përcaktuara me nenin 36 paragrafi 1 të LPP-së, e cila dispozitë përcakton se: “Së 

bashku me propozimin për përmbarim, organit përmbarues i dorëzohet edhe dokumenti 

përmbarues, origjinal apo kopje e vërtetuar, me klauzolën e përmbarueshmërisë për 

përmbarueshmëri”. Vërtetimin respektivisht klauzolën e përmbarueshmërisë e jep gjykata apo 

organi administrativ që ka vendosur në shkallë të parë.  

 

Përmbaruesi Privat, por edhe gjykata është e obliguar që të vlerësoj nëse janë përmbushur 

prezumimet lidhur me propozimin për përmbarim dhe dokumentin përmbarues, pasi që sipas 

dispozitës së nenit 38 të LPP-së, parashihet se propozimi për përmbarim duhet ta përmbajë: 

“kërkesën për përmbarim në të cilën do të tregohet dokumenti përmbarimor origjinal apo kopje 

e vërtetuar, apo dokumenti i besueshëm në bazë të cilit kërkohet përmbarimi, kërkuesi i 

përmbarimit dhe debitori, adresa e vendbanimit – vendqëndrimit apo selisë afariste të kreditorit 

dhe të debitorit, kredia që kërkohet të realizohet, si dhe mjeti nëpërmjet cilit duhet kryer 

përmbarimi, objekti i përmbarimit po qe se është i njohur, si dhe të dhënat e tjera që janë të 

nevojshme për zbatimin e përmbarimit”. Në rast se propozimi për përmbarim nuk i përmban 

prezumimet e sipër cekura, organi përmbarues duhet të veprojë sipas nenit 102 paragrafi 1 të 

LPK-së.  

 

Gjykata e Apelit me aktvendimin Ac.nr.632/21, të datës 20.06.2022, e ka aprovuar si të themeltë 

ankesën e debitorit, e ka anuluar aktvendimin e Gjykatës Themelore në Mitrovicë-Dega në 

Vushtrri, CPP.nr.496/20, datë 17.11.2020 dhe lëndën e ka kthyer në rishqyrtim dhe rivendosje, 

duke dhënë udhëzime të qarta, mirëpo përsëri Gjykata Themelore në Vushtrri, me aktvendimin, 

CPP.nr.94/22 të datës 03.11.2022, nuk ka vepruar sipas udhëzimeve të Gjykatës së Apelit.  

Nën këto rrethana, gjykata e shkallës se dytë gjeti se përsëri vendimi i nxjerrë nga gjykata e 

shkallës se parë duhet prishur, më qëllim që në ri procedurë gjykata e shkallës se parë ti evitoj 

shkeljet e dispozitave procedurës përmbarimore nga neni 36 paragrafi 1 dhe 2 dhe nenit 43 

paragrafi 4 të LPP-së.  

Në ri procedurë, përsëri gjykata e shkallës së parë udhëzohet që të bëjë eliminimin e shkeljeve 

të dispozitave të procedurës përmbarimore në pajtim me vërejtjet e paraqitura, ashtu që të 

shqyrtoj prapësimin duke vlerësuar se a janë plotësuar prezumimet procedurale të përcaktuara 

me dispozitat e sipërcituara për lejimin e përmbarimit dhe varësisht nga të gjeturat edhe të 

vendos. Në rast se vlerëson se nuk janë plotësuar kushtet procedurale për lejimin e përmbarimit, 

atëherë me aktvendim ta shfuqizojë urdhrin mbi lejimin e përmbarimit dhe ti sugjerojë 

përmbaruesit privat që të veprojë në pajtim me dispozita e nenit 36 paragrafi 1 dhe 2 të LPP-së.  

 

Nga sa u tha me lartë u vendos si në dispozitiv të këtij aktvendimi në kuptim të nenit 77 dhe 17 

të LPP-së, lidhur me nenin 209, par. 1 pika  d), të LPK-së.  

 

GJYKATA E APELIT E KOSOVËS NË PRISHTINË 

Ac.nr.8476/2022, me datë 13.02.2024 

 

                                                                                                                          G j y q t a r i, 

                                                                                                                        Ylber Shurdhiqi 

 

 

 

 

 

 

 

 


